A EXPOSICIÓN
O discurso expositivo plantéxase a partir do obxectivo de revalorizar, documentar e contextualizar a colección de aras que, procedentes do santuario do Facho de Donón, foron depositadas nos anos 60 no Museo Municipal de Vigo “Quiñones de León”. Un traballo que, como a restauración e moitos outros, deberían formar parte da labor cotiá do museo.

Estas pezas, a pesar de permanecer na sala de exposición do museo dende os anos 60, son descoñecidas para o gran público. Creemos que a causa está tanto na montaxe obsoleta da propia sala, como na falta de difusión das coleccións. Ambas cousas só constitúen un síntoma dunha doenza que é maior: o abandono das coleccións arqueolóxicas a consecuencia da carencia de persoal que se ocupe delas, coleccións que está de máis dicir que está en constante crecemento. Cada vez que na prensa sae a noticia de que se están facendo intervencións arqueolóxicas na cidade, no museo entran moreas de materiais que hai que inventariar, documentar e conservar.

As pezas sobre ás que se desenvolve o discurso da exposición teñen unha historia, unha longa historia que tratamos de recuperar, e que non debe rematar nesta mostra. Están todas elas unidas estreitamente cos traballos arqueolóxicos que se están a realizar dende o ano 2003 no xacemento do que proceden, pois constitúen o seu punto de partida: son as evidencias da existencia do santuario de época romana no cumio do Monte do Facho.

Quixemos coa exposición destes materiais, facer un traballo de recollida de datos para documentalas e exhibilas en mellores condicións, pero tamén ten o dobre propósito de chamar a atención na comunidade sobre o valiosos e descoñecidos que son os fondos que custodia o museo. Abrir vías á colaboración para que tanto o obrigado traballo dentro do museo, como o de divulgación das súas coleccións, a través de exposicións temporais, publicacións, etc. poda iniciar unha andaina sen descanso da que todos podamos recoller os froitos.

O QUE SE CONTA NA EXPOSICIÖN

A historia das aras de Donón, no Museo Municipal de Vigo, comenza cando son identificadas como tales unhas pedras “bonitiñas” que os veciños coñecían e mesmo facían uso delas. As aras, altares de época romana, evidencian a existencia dun santuario desa época nas proximidades, como así foi.

Eses altares foron donados polos veciños de Donón ao Museo de Castrelos, coa mediación de D. Enrique Massó Bolibar quen se encargou de entregar en persoa, a lo menos dous dos tres depósitos realizados no museo entre os anos 1962 e 1964. 

Por iso a primeira parte da exposición a dedicamos a esa descuberta, e a toda a investigación arqueolóxica que estas pezas xeraron. 

Na mesma sala reúnense fotografías que ilustran o momento no que o persoal do museo vai a Donón a recollelas, os veciños que colabouraron na localización das aras, e algúns dos protagonistas que lles deron o significado que perderan ata ese momento. 

As aras restauradas ocupan a segunda sala, xunto con material gráfico do momento e a súa identificación, o depósito no museo e outra información sobre o mesmo.

Xunto á documentación das pezas, outro dos obxectivos perseguidos era a súa mellora expositiva. O proceso que o fixo posible documéntase na seguinte sala na que se relata o proceso de extracción das aras das bases de cemento nas que estaban expostas así como a limpeza e restauración das partes danadas.

Os materiais arqueolóxicos que conforman a seguinte sala ilustran algúns asentamentos da mesma época na que o culto que se levaba a cabo no santuario estaba en plena actividade, séculos III a IV. En consecuencia coa labor de revalorización que defendemos para esta institución, seleccionamos algúns dos xacementos dos que o museo conserva os restos recuperados neles correspondentes a esa época. Temos así unha representación de obxectos recuperados na rúa Hospital, na Villa romana de Toralla-Mirambell, e doutros que aínda en proceso de investigación, proceden de recentes traballos como os realizados na viguesa rúa Marqués de Valladares.

Ao santuario, a luz das últimas investigacións, dedícase a seguinte sala da mostra. Un santuario conformado polas ofrendas mesmas, máis de 150 altares entre fragmentos e pezas enteiras que foron colocados uns a carón dos outros formando o que se ten dado en chamar “un bosque de aras” e que xustifica a evolución das formas cara unha forma alta e estreita que ocupe menor espacio. E é o elevado número de altares, ademáis da súa ubicación xeográfica, o que o sitúa nun exemplo único dentro do mundo da Hispania romana. En contraposición á cantidade de altares, dos que se exhibe unha pequena representación nesta sala, son moi reducidos os materiais recuperados relacionados directamente coa actividade do santuario: pequenos cravos pertencentes aos cofres nos que con probabilidade se portaron ofrendas, anacos dos vasos de libacións, etc.

Todas estas aras están adicadas a unha sóa divinidade Berobreo, un deus indíxena ao que se lle rende culto en época romana nun momento tardío no que xa facía entrada o cristianismo no noroeste.

Para rematar a mostra na segunda sala proxectase un audiovisual composto por unha reportaxe documental na que se recollen as testemuñas dos tres protagonistas do descubrimento do santuario pertencentes cada un deles a os tres momentos da súa historia: o descubrimento das primeiras evidencias (Enrique Massó Bolivar), a segunda descuberta (José Suárez Mariño) e a investigación actual (José Suárez Otero). Tamén no audivisual se recollen as noticias emitidas por TVE tanto na emisión de Galicia como nos informativos nacionais.

PRESENTACIÓN E MEDIOS EXPOSITIVOS
INFORMACIÓN


A presentación orientouse dende o primeiro momento cara a un público de diferentes formacións e coñecementos arqueolóxicos.


As informacións que se mostran acompañando aos obxectos serán, na medida que a investigación dos mesmos o permita o máis gráfica e sinxela posible, atendendo á funcionalidade ou uso que teñen os diferentes obxectos expostos e intentando trasmitir a razón pola cal están presentes na mostra.


Un cuestionario voluntario estará a disposición dos visitantes para que avalíen diferentes aspectos da exposición. O finalizar a mostra este cuestionario constituirá unha valiosa ferramenta para programacións posteriores do museo no ámbeto da arqueoloxía. 

MEDIOS TÉCNICOS


Unha parte importante da mostra a conforma a documentación, limpeza e conservación da colección. No catálogo se recollerá todo o traballo realizado tanto para a exposición como para a documentación da colección no museo. Ambos aspectos converxen no obxectivo último de divulgar e converter o temporal en permanente.


No deseño da montaxe expositiva prescindíronse de grandes atrezos e ambientacións. A presentación de materiais e información realizouse dun xeito simple, perseguindo a claridade para o espectador e a economía de recursos para o centro. Deste xeito foron aproveitados e reutilizados todos os soportes dispoñibles doutras exposicións anteriores, de forma que o compromiso que o museo ten coa área arqueolóxica siga sendo de absoluta consecuencia coa falta de medios dos que dispón o centro.


A solicitude de pezas en préstamo só se realizou nos casos nos que o discurso expositivo o requeriu, atendendo a que éstas fosen o maís reducidas posibles o igual que as distancias a cubrir no transporte das mesmas. 

Calquera dos aspectos mencionados tratouse de que fosen executados por persoal especializado a fin de que as pezas non sufrisen ningún dano.

CIRCULACIÓN


A circulación pola exposición permite percorrer as salas seguindo o discurso expositivo sen perda. Un percorrido lineal que obriga a ir visitando as salas no mesmo orde no que figuran no discurso expositivo coa libertade de moverse dentro de cada unha das salas según os intereses do público.

DESEÑO


A imaxe gráfica da mostra confeccionouse sobre un dos deseños máis reiterados nas colección de aras do museo, as aspas ou as combinacións delas. 


O título: (Para o deus Berobreo) axústase ao contido da mostra facendo fincapé no caracter de ofrendas á deidade Berobreo que teñen as aras. E para non dar lugar a equívocos, subtitúlase de xeito que o tema queda centrado nas aras depositadas no museo. (Aras do santuario de Donón no Museo Municipal de Vigo).

